
ВОВЕД
I. ОЦЕНА HA СОСТОЈБИТЕ BO ОБЛАСТА ШТО ТРЕБА СЕ УРЕДИ CO ЗАКОНОТ И ПРИЧИНИ ЗА ДОНЕСУВАЊЕ HA ЗАКОНОТ

Главната причина за пристапување кон изменување и  дополнување на Законот за управување со батерии и акумулатори и отпадни батерии и акумулатори е подобрување на спроведувањето на законот и олеснување на условите за реализација на обврските од страна на производителите и увозниците на производи. 

Законот за управување со батерии и акумуалтори и отпадни батерии и акумулатори  го уредува управувањето со овој вид на отпадот врз основа на начелото „одговорност на производителот“, и истиот е усогласено со законодавството на Европската унија во оваа област.  

Во насока на применување на начелото „одговорност на производителот“, во законот се воспоставува еколошка одговорност на производителите и увозниците на батерии и акумулатори  од кои по нивната употреба настанува  отпад од батерии и акумулатори . 

Имено, производителите и увозниците се одговорни за: собирање на отпадот  кој се создал од нивните   производи, намалување на количините, потикнување на економски активности за искористување на корисните компонети од овој вид на отпад со негово рециклирање, повторна употреба на деловите и материјалите  или други форми на преработка, како и обезбедување на  висок степен на заштита на животната средина и здравјето на луѓето.

Заради реализирање на овие обврски, производителите и увозниците, во  законот имаат две законски можности и тоа: нивните законски обврски да ги завршуваат самостојно, доколку за тоа имаат обезбедено дозвола за самостојно постапување со отпадни батерии и акумулатори  и колективно здружување со основање на колективен постапувач кој во нивно име и  за нивна сметка ќе ги завршува нивните законски обврски.
Од анализите што се напавија во почетокот на примената на овој закон се утврди дека една од пречките за неможноста да се формираат повеќе колективни постапувачи е високиот праг на минимум количина на отпадни батерии и акумулатори   што ги создаваат производителите и увозници. Исто така, како еден од предизвиците во основањето на колективниот постапувач е формата на правното лице, при што како основачи се јавуваа и лица кои немаа реален интерес да го собираат овој вид на отпадот, туку да остварат профит што можеше да доведе до ситуација да се зголемат трошоците на производителите и увозниците. 

Поаѓајки од горенаведеното,  произлезе потребата  да се направи изменување и дополнување на законот во однос на допрецизирање на субјектите и целите на основање на колективниот постапувач како правно лице, како и   допрецизирање на   количините во насока на определување на минимумот и  максимумот на количините на отпадни батерии и акумулатори  со цел  олеснување на  условите за основање на колективен постапувач како правно лице. 

II. ЦЕЛИ, НАЧЕЛА И ОСНОВНИ РЕШЕНИЈА

Со предложените измени во законот  се обезбедува основ за зголемување на бројот  на колективни постапувачи  за постапување со отпадни батерии и акумулатори, избегнување на можноста за нарушување на пазарот и конкурентноста,  како  избегнување на формирање  на правно лице заради остварување на добивка и со тоа зголемување на трошоците на производителите заради реализирање на обврските што произлегуваат од овој закон.
III. ОЦЕНА НА ФИНАНСИКИТЕ ПОСЛЕДИЦИ ОД ПРЕДЛОГОТ 

НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

Измените и дополнувањата на Законот нема финансиски импликации врз буџетот и другите јавни финансиски средства.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗАТОА ДАЛИ СПРОВЕДУВАЊЕТО НА ЗАКОНОТ  ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на предложените измени и дополнувања не е потребно обезбедување на финансиски средства, ниту материјални обврски за одделни субјекти. 
Донесувањето на измените и дополнувањата на Законот за управување со батерии и акумулатори и отпадни батерии и акумулатори не предизвикуваат дополнителни трошоци во однос на администрацијата и засегнатите субјекти.
V. ПРЕГЛЕД НА ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ  

Правилник за  начинот и постапката за водење, одржување и чување на евиденцијата за пресметаните  и уплатените надфоместоци  како и формата и содржината на образецот за евиденција  член 3 став (3) .

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА УПРАВУВАЊЕ СО БАТЕРИИ И АКУМУЛАТОРИ И ОТПАДНИ  БАТЕРИИ И АКУМУЛАТОРИ
Член 1

Во Законот за управување со батерии и акумулатори и отпадни батерии и акумулатори  („Службен весник на Република Македонија” бр. 140/2010, 47/2011 и 148/2011),  во членот 5 точка 12 потточката ѓ) се менува и  гласи :

 „колективен постапувач со отпадни батерии и акумулатори“ е правно лице основано од производители со цел исполнување на обврските од член 18 од овој закон, кое има добиено дозвола за постапување со отпадни батерии и акумулатори согласно со член 22 од овој закон, и кое реализираната добивка ја користи за исполнување на обврските од членот 18 од овој закон и“. 

Член 2

Во членот 22 ставот (1) се менува и гласи:

“ (1) Колективниот постапувач може да постапува со отпадните батерии и акумулатори за сметка на производителите, доколку има обезбедено договори за преземање на обврски за постапување со отпадни батерии и акумулатори со производители кои заедно пуштаат на пазар во Република Македонија најмалку 20% но не повеќе од 51% од преносните батерии и акумулатори и/или најмалку 10% од индустриските и/или автомобилските батерии и акумулатори во текот на една календарска година и да поседува дозвола од ставот (2) на овој член.“ 

Во Став (2), во точката 6)  бројот : „ 10%  “ се заменува со бројот: „5% “.
Член 3

По членот 39 се додава нов член 39-а кој гласи:

“Член 39-а

Обврска за начинот на пресметување , уплатување како и за водење на евиденција за пресметаниот и уплатениот надоместок

(1) Производителот кој пушта на пазар батерии и акумуалтори и производителот, поседувачот и трговецот  кој како крен корисник увезува батерии и акумуалтори (во понатамошниот текс: обврзникот) е должен надоместокот од 39 став (2) на овој закон навремено и правилно да го пресметува и  уплатува како и да води одржува и чува уредна и точна евиденција за пресметаниот и уплатен надоместок.

(2) Врз основа на евиденцијата од став  (1) на овој  член , обврзникот  составува и на секои три месеци доставува до стручниот орган пресметка за уплатениот надоместок на посебен образец.

(3) Министерот кој раководи со органот на државната управа надлежен за вршење на работите од областа на животната средина со согласност со министерот за финасии  го пропишува  начинот и постапката за водење, одржување и чување на евиденцијата од став (1) на овој член  како и формата и содржината на образецот од став ( 2 )на овој член“.
Член 4
Во членот 43 ставот (7) се брише.

Член 5
По членот 43 се додава нов член 43-а  кој гласи:
„Член 43-а

Надзор на пресметан и уплатен надоместок

(1) Надлежен орган за контрола на пресментаниот и уплатениот надоместок, ослободување од плаќање на надоместокот, како и за почитување на роковите за уплатување на надоместоците ги врши Државниот инспекторат за животната средина. 

(2) За извршениот надзор од став (1) на овој член Државниот инспекторат за животна средина донесува решение.

(3) Против решението од став (2) на овој член  незадоволната страна има право да изјави жалба до министерот кој раководи со органот на државната управа надлежен за вршење на работите од областа на животната средина. 

(4) Во случај кога со решение од став (2) на овој член, кое е конечно во управа постапка, е утврдено враќање на платен надоместок, државниот инспектор за животна средина е должен решението да го достави до министерството за финансии заради негова реализација.

(5) Во случај кога со решение од став (2) на овој член, кое е конечно во управна постапка, е утврдено дека обрзникот треба да плати надоместок, државниот инспектор за животна средина е должен да го достави до Управата за јавни приходи заради негова реализација.  

(6) На наплатата на пристигнатите неплатени износи на надоместоци,  и  присилна наплата на надоместоците и трошоците за присилна наплата, камата, роковите за застареност и враќање на уплатениот надоместок, соодветно се применуваат одредбите од прописте на наплата на јавни давачки.“  

Член 6
Влегување во сила

Овој закон влегува во сила осмиот ден од денот на објаувањето во “Службен весник на Република Македонија“.

I. ОБРАЗЛОЖЕНИЕ НА ПРЕДЛОГ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА  ЗАКОНОТ ЗА УПРАВУВАЊЕ СО  БАТЕРИИ И АКУМУАЛТОРИ И ОТПАДНИ БАТЕРИИ И АКУМАУЛАТОРИ
Главната причина за пристапување кон изменување и  дополнување на Законот за управување со батерии и акумулатори и отпадни батерии и акумулатори е подобрување на спроведувањето на законот и олеснување на условите за реализација на обврските од страна на производителите и увозниците на производи 

Со предложената измена на членот 5  односно  дефиницијата за колективен постапувач се појаснува целта за која се формираат колективните постапувачи, со што се намалуваат можностите за злоупотреба на статусот колективен постапувач. Воедно, согласно целта за формирање на колективнен постапувач реализираната добивка на ова правно лице ќе биде насочена кон исполнување на законските обврските на производителите и увозниците. На овој начин ќе се избегне формирање на ваков вид на правно лице заради остварување на добивка и со тоа зголемување на трошоците на производителите заради реализирање на обврските што произлегуваат од овој закон. 
Со изменувањето и дополнувањето на членот 22 се  допрецизираат  потребните количини на ваков вид на отпад за основање на колективен постапувач во насока на определување на минимумот и  максимумот на количините, се со цел создавање на можност за зголемување на бројот на правни лица кои можат да се основаат заради постапување со ваков вид на отпад. Воедно на овој начин ќе се намали и можноста за концентрација на сите производители и увозници во еден колективен постапувач и избегнување на можноста за нарушување конкуретноста на  пазарот. 
Со предложениот член 39-а се допрецизираат обврските на производителите за пресметување и уплатување на надоместокот со водење на евиденција  а со тоа и се овозможува поуспешна контрола и надзор  на реализацијата на  нивните обврски од страна на Државниот инспекторат за животна средина (член 43-а).
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија со овој Предлог закон, меѓусебно се поврзани и се надополнуваат во сферата на управувањето со отпадните батерии и акумуалтори.
III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
 Со донесување и влегување во сила на законот ќе се обезбеди поуспешна и поефикасна примена на одредени одредби од законот со зголемување на бројот  на колективни постапувачи  за постапување со отпадни батерии и акумулатори, избегнување на можноста за нарушување на конкуретноста на  пазарот ,  како  избегнување на формирање  на правно лице заради остварување на добивка и со тоа зголемување на трошоците на производителите заради реализирање на обврските што произлегуваат од овој закон.
Извод на членови од Законот за управување со батерии и акумулатори и отпадни батерии и акумулатори  кои се менуват или дополнуват со овој предлог закон
Член 5

Дефиниции
Одделни изрази употребени во овој закон го имаат следново значење: 

1) „Батерија или акумулатор“ е секој извор на електрична енергија создадена со директно претворање на хемиска енергија, кој содржи една или повеќе примарни батериски ќелии (кои не можат повторно да се полнат), или содржи една или повеќе секундарни батериски ќелии (кои можат повторно да се полнат); 

2) „Батериско пакување“ е секој комплет батерии или акумулатори кои се меѓусебно поврзани и/или затворени во вид на капсула во надворешна обвивка сочинувајќи целосна единица која не е наменета за разделување или за отворање од страна на крајниот корисник; 

3) „Преносни  батерија или акумулатор“ е секоја батерија, батерија во форма на копче, батериско пакување или акумулатор кои:

(а) се запечатени; и
(б) можат да се носат во рака; и
(в) не се индустриски батерии, ниту индустриски акумулатори ниту пак, автомобилски батерии или акумулатори;
4) „Батерија во форма на копче“ е секоја мала кружна преносна батерија или акумулатор, чиј пречник е поголем од нејзината височина и која се користи за посебни намени како, на пример, за апарати за слушање, часовници, мала пренослива опрема и за резервна енергија; 
5) „Автомобилска батерија или акумулатор“ е секоја батерија или акумулатор која се користи како уреди за стартување и за осветлување  на автомобилот; 
6) „Индустриска батерија или индустриски акумулатор“ е секоја батерија или акумулатор исклучително наменет за индустриско или за професионално користење, или се користи во кој било вид електрично возило; 
7) „Отпадна батерија или акумулатор“ е секоја батерија или акумулатор кои се опфатени и се сметаат за отпад со дефиницијата за отпад согласно Законот за управување со отпад; 
8) „Рециклирање“ е секоја повторна преработка на отпадни батерии и акумулатори и нивни материјали во производствен процес наменети за иста или за друга цел, исклучувајќи ја енергетската преработка. 
9) „Отстранување“ е секоја операција која може да се примени во согласност со одредбите на Законот за управување со отпад;
10) „Преработка“ е која било активност која се врши врз отпадните батерии и акумулатори по нивното предавање во постројка за сортирање, подготовка за рециклирање или подготовка за отстранување ; 
11) „Уред“ е која било електрична или електронска опрема, која целосно или делумно се напојува со батерии или акумулатори, или е конструирана да може да се напојува; 

12) „Економски оператор“ е правно или физичко лице кое може при вршењето на својата дејност при управувањето со батерии и акумулатори да биде производител, трговец, поседувач, собирач, или правно или физичко лице кој врши рециклирање или преработка на отпадни батерии и акумулатори; 
Економски оператори поврзани со управувањето на отпадните батерии и акумулатори се:
а) „Производител“ е правно или физичко лице, кое пушта на пазар, за прв пат во Република Македонија, батерии или акумулатори, вклучувајќи и такви кои се вградени во уреди или во возила, како своја дејност, без оглед на продажната техника која се користи, вклучувајќи и продажба со далечинско комуницирање (пат на телефон, стандардно писмо, е-маил, телешопинг, брошура, каталог итн.); Како производител се смета и правното или физичко лице кое увезува батерии и акумулатори за своја потреба без посредник
б) „Tрговец“ е правно или физичко лице кое обезбедува снабдување на батерии и акумулатори за краен корисник, како своја дејност; 

в) „Поседувач„ е правно или физичко лице кое со вршењето на својата дејност постојано или привремено создава и/или поседува отпадни батерии и акумулатори (како на пример трговец, сервиси, сервиси за возила, механичарски работилнци, сервиси на електрична и електронска опрема и слично). Како поседувач, во смисла на овој закон, не се сметаат граѓаните или домаќинствата;

г) „Краен корисник“ е потрошувач кој како правно или физичко лице, поради крајна употреба или користење на друг производ, при вршењето на својата дејност, користи батерии и акумулатори и на тој начин по нивното истрошување создава отпадни батерии и акумулатори во своите простории и/или во уредите кои тој ги има во владение. Како креан корисник ќе се смета поседувачот или трговецот кој заради свои потреби увезил батерии и акумулатори без посредник;

д) „Мал производител“ е правно или физичко лице кое пушта на пазар во Република Македонија батерии и акумулатори во количини не поголеми од оние утврдени во член 20 од овој закон;

ѓ) Колективен постапувач со отпадни батерии и акумулатори е правно лице кое има добиено дозвола за постапување со отпадни батерии и акумулатори согласно член 22 од овој закон;

е) Самостоен постапувач со отпадни батерии и акумулатори е правно или физичко лице кое има добиено дозвола за самостојно постапување со отпадни батерии и акумулатори согласно член 23 од овој закон;

13) „Пуштање на пазарот“ е снабдување или ставање на располагање батерии и акумулатори, било со плаќање или бесплатно, на трето лице, вклучувајќи го и увозот на батерии и акумулатори;
14) „Безжичен електричен алат“ е било кој рачен уред, кој е напојуван од батерија или од акумулатор и е наменет за одржување, за градежни или градинарски активности; 
15) „Национална цел за собирање“ е, во дадена календарска година, процент кој се добива со делење на тежината на отпадните преносни батерии и акумулатори собрани во согласност со овој закон или со одредбите од друг закон кои се однесуваат на собирање на електрична и електронска опрема во таа календарска година, со просечната тежина на преносните батерии и акумулатори, кои производителот директно им ги продава на крајните корисници или ги испорачува на трети лица, со цел тие да им ги продадат на крајните корисници за време на таа календарска година и на претходните две календарски години; 

16) „Собирно место “ е место во објект, просторија или на отворено каде е поставен соодветен сад за собирање на отпадните батерии и акумулатори со цел истите да бидат преземени заради собирање, селектирање, преработка или рециклирање на истите; 
17) „Управување со отпадни батерии и акумулатори“ е збир на активности, мерки и одлуки наменети за постигнување на националните цели за собирање на отпадни батерии и акумулатори, а се преземени во согласност со овој закон и со прописите кои го регулираат управувањето и постапувањето со отпадот; 

18) „Доброволен договор“ е формален договор кој има извршни клаузули  склучен помеѓу, органите на централната и локалната власт од една страна и организациите кои застапуваат одредени интереси на економските оператори, групи на економски оператори и поединечни економски оператори, од друга страна, со цел да се постигнат целите од овој закон утврдени во член 3 и националните цели од член 35 од овој закон, кој е отворен за пристапување на сите правни и физички лица кои сакаат да ги исполнат условите утврдени во договорот. Доброволниот договор е достапен до јавноста согласно  овој и  друг закон;
19) „Орган за вршење на стручни работи од областа на животната средина“ е Управата за животна средина, орган во состав на Министерството за животна средина и просторно планирање; 

20) „Ситеми за итни случаи“ - се системи кои се користат во случај каде има потреба од резервно напојување со извор на енергија  во болници, на аеродроми, во возови или во авиони, во системите за тревожење вклучувајќи го и осветлувањето, како и во други случаи каде за вршењето на дејноста е неопходно постојано напојување со енергија (на пример: наплатни терминали, инвалидски колички, електрични врати и слично); 
21) „Друго независно правно лице“ – е правно лице регистрирано за вршење на стручни, технички и консултански услуги од областа на економијата и животната средина. 

Член 22

Колективен постапувач

(1) Колективниот постапувач може да постапува со отпадните батерии и акумулатори за сметка на производителите доколку има обезбедено договори за преземање на обврски за постапување со отпадни батерии и акумулатори со производители кои заедно пуштаат на пазар во Република Македонија најмалку 30% од преносните батерии и акумулатори и/или најмалку 20% од индустриските и/или автомобилските батерии и акумулатори во текот на една календарска година и да поседува дозвола од став (2) од овој член. 

(2) Колективниот постапувач е должен да поседува дозвола за постапување со отпадни батерии и акумулатори од органот на државната управа надлежен за вршење на работите од областа на животната средина врз основа на писмено барање кое особено содржи:

1) име/назив и седиштето на клективното правно лице;

2) листа на посредувачи и трговци со кои има склучено договори за собирање на отпадни батерии и акумулатори; 

3) временски период за кој се бара дозволата:

4) статут на колективното правното лице;

5) список со  назив, адреса, дејност, регистарски број од член 12 од овој закон, број на деловниот субјект и даночен број на производителите во чие име и за чија сметка ќе постапува со отпадните батерии и акумулатори;

6) доказ дека, во моментот на поднесувањето на барањето, има склучено договори за преземање на обврски за постапување со отпадни батерии и акумулатори од правни и физички лица кои се регистрирани согласно член 12 од овој закон и кои заедно пуштаат на пазар или увезуваат во Република Македонија најмалку 10% од количините на батерии и акумулатори согласно видовите за кои бараат дозволата во претходната година и начинот на кој планира во рок  од една година, од денот на добивањето на дозволата, да го исполни условот од став (1) на овој член; 

7) доказ дека има склучено најмалку еден договор со правно лице за преработка и рециклирање на отпадните батерии и акумулатори кое поседува дозвола за тоа согласно Законот за управување со отпад и интегрирана еколошка дозвола согласно со Законот за животна средина или на нив еквивалентна дозвола кога правното лице за преработка и рециклирање е во странство;  и 

8) програма за постапување со отпадни батерии и акумулатори од член 24 на овој закон. 

(3) Покрај документите од ставот (2) на овој член, а во зависност од видот на отпадните батерии и акумулатори, стручниот орган може по потреба да побара барателот да достави и други дополнителни податоци согласно со овој и друг закон.
(4) Доколку дојде до промена на податоците доставени со барањето од ставот (2) на овој член, колективниот постапувач е должен да го извести стручниот орган најдоцна во рок од два месеца од моментот на настанување на промената. 

(5) Дозволата од став (2) на овој член се издава за период  од најмногу пет години. 

(6) Дозволата од став (2) на овој член ја издава органот на државната управа надлежен за вршење на работите од областа на животната средина врз основа на предлог од стручниот орган. 

(7) Дозволата од став (2) на овој член може да се издаде за постапување со повеќе видови батерии и акумулатори или за само одделни видови согласно доставеното барање. 

(8) Колективниот постапувач на производителите со кои има склучено договор за превземање на обврска за постапување со отпадни батерии и акумулатори е должно да издаде потврда за ослободување од плаќањето на надоместокот утврден во член 39 од овој закон.
Член 43

V. Надзор 

(1) Надзор над примената на овој закон и прописите донесени врз основа на овој закон, врши органот на државната управа надлежен за вршење на работите од областа на животната средина.

(2) Инспекциски надзор над примената на овој закон и прописите донесени врз основа на овој закон, врши Државниот инспекторат за животна средина.

(3) Надзор над извештаите поднесени согласно член 30 и 31 од овој закон врши стручниот орган.

(4) За работите од надлежност на општините, општините во градот Скопје и градот Скопје утврдени со овој закон, инспекциски надзор над примената и спроведувањето на овој закон го вршат овластените инспектори за животна средина на општините, овластените инспектори за животна средина на општините во градот Скопје и овластените инспектори за животна средина на градот Скопје.

(5) Инспекциски надзор над примената и спроведувањето на овој закон во однос на означувањето на батериите и акумулаторите и поседувањето на садови за собирање на отпадни батерии и акумулатори кој трговците, и како и во однос на известување на потрошувачите го врши Државниот пазарен инспекторат.

(6) Инспекциски надзор над примена на овој закон во делот на незаконското постапување со отпадните батерии и акумулатори од страна на граѓаните и негово оставање или предавање како комунален отпад вршат комуналните инспектори и овластените инспектори на општините, општините во градот Скопје и градот Скопје.

(7) Надзорот на плаќањето на надоместокот од член 39 од овој закон го врши Управата за јавни приходи согласно прописите за наплата на јавни давачки.
